
Book details

Level: 12

Text type: Fiction

Subjects/themes: Robotics, STEM (science, technology, 
engineering, math), teamwork

Key features: 40 pages of text, dialogue

This book is part of the Tulliniliara Reading Series, 
developed by the Department of Family Services 
in Nunavut. The Tulliniliara Reading Series is a 
unique, Nunavut-developed literacy initiative that 
infuses awareness of skills, interests, and careers 
into a culturally appropriate reading program.

The Tulliniliara Reading Series was developed to 
support the reading level guidelines outlined in 
Uqalimaariuqsaniq, the Department of Education’s 
reading program. Uqalimaariuqsaniq is a sequential 
and progressive Inuktut reading program that 
supports students in their development as readers.

The Tulliniliara Reading Series informs readers about 
jobs available in their community. It also provides 
opportunities for readers to consider their own interests 
and skills when thinking about future work. Awareness 
of career possibilities at a young age will better prepare 
children to understand the opportunities that are open 
to them and the importance of staying in school.

These books represent the Department of Family Services’ 
investment in the early development of our future workforce.

	 ᔫᓐᓂᐊ ᖁᖓᐃᓐᓇᓕᓚᐅᖅᐳᖅ 
ᐃᓕᓐᓂᐊᕐᕕᖕᒧᑦ ᐃᓯᖅᑐᓂ. ᑕᒪᓐᓇ 
ᐱᓂᐊᖅᓯᒪᔪᖅ ᐊᑯᓂ ᐅᑕᖅᑭᓚᐅᖅᐹ ᐊᒻᒪᓗ 
ᓂᕆᐅᒋᑐᖃᐅᔭᖅᑕᖏᑦ ᐱᓂᐊᓕᑕᐃᓐᓇᖅᐳᑦ.
	 ᑕᑯᕚ ᐱᖃᓐᓂᕆᔭᓂ 
ᒫᑕ ᐅᑎᖅᓯᒪᓕᖅᑐᖅ. ᑖᓐᓇ 
ᓇᑦᑎᕐᓂᐊᕆᐊᖃᑎᖃᓚᐅᕐᒪᑦ ᐃᓚᖏᓐᓂᒃ 
ᒪᕐᕉᖕᓂᒃ ᐱᓇᓱᐊᕈᓰᖕᓂᒃ ᐊᐅᓪᓚᖅᓯᒪᓪᓗᑎᒃ.
	 “ᒫᑖᖓᐃ!” ᔫᓐᓂᐊ ᐅᖃᖅᐳᖅ. “ᖃᓄᕐᓕ? 
ᐅᓪᓗᒥ ᐱᔨᑲᑖᓕᐅᕐᓂᐊᖅᑐᒍᑦ!”
	 ᒫᑕ ᑐᑭᓯᑦᑎᐊᙱᓐᓇᒥ 
ᑮᓇᖓ ᓇᓗᓇᐃᖅᐳᖅ, ᑭᓯᐊᓂᓕ 
ᐊᐱᖅᓱᕈᓐᓇᖅᓯᓚᐅᖅᑎᓐᓇᒍ, ᐃᓕᓴᐃᔨᖓ, 
ᕼᐃᐊᓚᓐ, ᐃᓕᓐᓂᐊᕐᕕᖕᒧᑦ ᐃᓯᖅᐳᖅ.

	 “ᖃᐅᔨᒪᕗᖓ ᖁᕕᐊᓱᒃᑐᐃᓐᓇᐅᒐᑦᓯ 
ᐅᓪᓗᒥ ᐱᓕᕆᐊᕆᓂᐊᖅᑕᑦᑎᓐᓂᒃ,”  
ᕼᐃᐊᓚᓐ ᐅᖃᖅᐳᖅ, ᖁᖓᑦᑐᓂ.  
“ᑕᒪᓐᓇ ᐱᓕᕆᐊᕆᓂᐊᖅᑕᕗᑦ 
ᐱᔨᑲᑖᓕᐅᕐᓂᖅ ᖃᐅᑕᒫᑦ ᐊᑐᖖᒋᓐᓇᑦᑎᒍᑦ.”
	 “ᐱᔨᑲᑖᓪᓚᑦᑖᓕᐅᕐᓂᐊᖅᐱᑕ?” ᒫᑕ 
ᐅᖃᓗᒃᐳᖅ ᔫᓐᓂᐊᒧᑦ.
	 “ᐄᑦᑎᐊᖅ!” ᔫᓐᓂᐊ ᑭᐅᕗᖅ. 
“ᑕᒪᓐᓇ ᐅᓪᓗᒥ ᐱᓕᕆᐊᕆᓂᐊᖅᑕᕗᑦ 
ᐸᕐᓇᒍᑎᒋᓚᐅᖅᐸᕗᑦ ᒪᕐᕉᖕᓂᒃ 
ᐱᓇᓱᐊᕈᓰᖕᓂᒃ.”
	 ᐅᓪᓛᒃᑯᑦ ᑐᓴᒐᒃᓴᑦ ᐱᐊᓂᖕᒪᑕ, 
ᐃᓕᓐᓂᐊᖅᑏᑦ ᐃᖃᐃᓕᓴᕐᕕᓕᐊᖅᐳᑦ. ᔫᓐᓂᐊ 
ᐅᔾᔨᕈᓱᓕᖅᐳᖅ ᐃᓕᓐᓂᐊᖃᑎᑐᐊᕆᖖᒋᑕᖏᑦ 
ᐃᖃᐃᓕᓴᕐᕕᖕᒨᖅᑐᑦ. ᒪᕐᕉᒃ ᐃᓐᓈᒃ ᓇᖏᖅᐴᒃ 
ᐃᓕᓐᓂᐊᖅᑎᓂᒃ ᐅᑕᖅᑭᔫᒃ.

	 “ᐅᓪᓛᑦᑎᐊᕙᒃᑯᑦ, ᐃᓕᓐᓂᐊᖅᑏᑦ,” 
ᐊᐃᑉᐸᖓ ᐅᖃᖅᐳᖅ. “ᒥᓕᐅᕗᖓ, ᐊᒻᒪ ᐅᓇ 
ᐋᓕᒃᔅ. ᖁᕕᐊᓱᑉᐳᒍᒃ ᐃᒡᓗᓕᖕᒨᕈᓐᓇᕋᑦᑕ. 
ᑐᙵᓱᒋᑦᓯ STEM Challenge-ᒧᑦ!”
	 ᔫᓐᓂᐊ ᐃᖅᑲᐅᒪᕗᖅ STEM ᑐᑭᖓᓂᒃ: 
S ᖃᐅᔨᓴᕐᓂᖅ, T ᐱᓕᕆᔾᔪᑎᓕᐅᕐᓂᖅ, 
E ᐆᒃᑐᕋᕐᓂᖅ, ᐊᒻᒪᓗ M ᓈᓴᐅᓯᕆᓂᖅ. 
ᔫᓐᓂᐊ ᑐᑭᓯᑦᑎᐊᖅᐳᖅ ᑖᒃᑯᓂᖓ ᐱᖓᓱᓂᒃ 
ᑭᓯᐊᓂ ᑐᑭᓯᑦᑎᐊᙱᓚᖅ ᐆᒃᑐᕋᕐᓂᖅ ᖃᓄᖅ 
ᑐᑭᖃᕋᓗᐊᕐᒪᖔᑦ.
	 ᐋᓪᔅ ᐅᖃᖅᐳᖅ, “ᐅᓪᓗᒥ ᐱᓕᕆᓂᐊᖅᑐᓯ 
ᐱᔨᑲᑖᓕᐅᕐᓂᕐᒥᒃ! ᐆᒃᑐᕋᖅᑎᐅᓂᐊᖅᑐᓯ 
ᑕᐃᒫᒡᓗ ᖃᐅᔨᕙᓪᓕᐊᔭᓯ ᐊᑐᕐᓂᐊᖅᑕᓯ 
ᐱᔨᑲᑖᓕᐅᕐᓂᕐᒥᒃ ᐊᔾᔨᒌᙱᑦᑐᓂᒃ 
ᐱᓕᕆᔪᓐᓇᖅᑐᒥᒃ. ᐆᒃᑐᕋᖅᑏᑦ ᐊᑐᓲᖑᕗᑦ 
ᖃᐅᔨᓴᕐᓂᕐᒥᒃ, ᐱᓕᕆᔾᔪᑎᓕᐅᕐᓂᕐᒥᒃ ᐊᒻᒪᓗ 
ᓈᓴᐅᓯᕆᓂᕐᒥᒃ ᓴᓇᔭᒃᓴᓕᐅᖅᑐᑎᒃ, ᓲᕐᓗ 
ᒪᑯᓂᖓ ᐱᔨᑲᑖᓕᐅᕐᓂᕐᒥᒃ.”

	 “ᐱᔨᑲᑖᓕᐅᕈᑎᒃᓴᔅᓯᓐᓂᒃ 
ᐱᔪᐃᓐᓇᐅᓂᐊᖅᑐᓯ ᐃᓚᒃᓴᓕᒫᖏᓐᓂᒡᓗ 
ᐱᔨᑲᑖᓕᐊᓯ,” ᒥᓕ ᐅᖃᖅᐳᖅ. “ᐃᓚᒃᓴᓕᒫᖕᒋᓐᓂᒃ 
ᐱᖅᑳᕐᓂᐊᖅᐳᓯ ᐱᒋᐊᓚᐅᖕᒋᓐᓂᔅᓯᓐᓂ!”
	 “ᐱᔨᑲᑖᓕᐅᕐᓂᖅ 
ᓯᕗᓪᓕᖅᐸᐅᑐᐃᓐᓇᖅᐳᖅ,” ᐋᓕᒃᔅ ᐅᖃᖅᐳᖅ. 
“ᖃᕋᓴᐅᔭᐅᑉ ᐊᐅᓚᑦᑎᔾᔪᑎᖏᓐᓂᒃ 
ᐃᓕᑦᑎᓂᐊᕐᒥᔪᓯ!”
	 ᐊᐅᓚᑦᑎᔾᔪᑎᖏᓐᓂᒃ? ᔫᓐᓂᐊ ᐃᓱᒪᕗᖅ. 
ᐃᓱᒪᕗᖅ ᖃᓄᑦ ᑕᒪᓐᓇ ᑐᑭᖃᕐᒪᖔᑦ.
	 “ᖃᕋᓴᐅᔭᐅᑉ ᐊᐅᓚᑦᑎᔾᔪᑎᖏᑦ 
ᒪᓕᓲᕆᕙᐃᑦ ᐊᔾᔨᒌᖏᑦᑐᓂᒃ 
ᐱᓕᕆᔪᓐᓇᕐᓂᐊᕐᒪᑕ,” ᐋᓕᒃᔅ ᐅᓂᒃᑳᖅᐳᖅ. 
“ᐱᔨᑲᑖᓕᐅᕈᑎᒃᓴᖅᓯ ᓱᓇᒃᑯᑖᖓᑕ 
ᐃᓚᒋᕚ ᖃᕋᓴᐅᔭᖅ. ᑎᑎᕋᕐᓂᐊᖅᑐᓯ 
ᖃᕋᓴᐅᔭᐅᑉ ᐊᐅᓚᔾᔪᑎᒃᓴᖏᓐᓂᒃ ᐱᔨᑲᑖᑦ 
ᐱᓕᕆᔪᓐᓇᕐᓂᐊᕐᒪᑦ.”
	 ᐅᐊᑦᑎᐊᕚᓗᒃ! ᔫᓐᓂᐊ ᐃᓱᒪᕗᖅ.

	 ᔫᓐᓂᐊ ᐃᓕᓴᐃᔨᖓᑕ 
ᐊᐃᑉᐸᕇᒃᓱᖅᑎᑉᐸᐃᑦ. ᔫᓐᓂᐊ 
ᐊᐃᑉᐸᖃᓕᖅᑐᓂ ᒫᑕᒥᒃ. ᑭᓯᐊᓂᓕ 
ᐃᓱᒫᓗᓕᖅᐳᖅ ᐱᔪᓐᓇᑦᑎᐊᕐᓂᐊᕋᓗᐊᕐᒪᖔᑎᒃ 
ᐊᐅᓪᓚᖅᓯᒪᓚᐅᕐᒪᑦ ᔫᓐᓂᐊ ᐃᓕᓐᓂᐊᖃᑎᖏᑦ 
ᐃᓕᓐᓂᐊᖅᑎᓪᓗᒋᑦ ᐱᔨᑲᑖᓂᒃ. 
ᑐᑭᓯᐊᓂᐊᕋᓗᐊᖅᐸᖃᐃ ᐱᓕᕆᐊᒃᓴᖏᓐᓂᒃ?
	 ᔫᓐᓂᐊ ᒫᑕᓗ ᐃᓕᓐᓂᐊᖃᑎᖏᑕ 
ᓯᕗᕌᓅᖅᐴᒃ ᐊᐃᒃᓯᖅᑐᑎᒃ ᐱᔨᑲᑖᓕᐅᕈᑎᒥᒃ. 
ᐃᓂᒥᓅᖅᐴᒃ ᐃᖃᐃᓕᓴᕐᕕᐅᑉ ᑎᕆᖅᑯᐊᓄᑦ 
ᐊᒻᒪᓗ ᐱᓕᕆᓕᖅᐴᒃ ᐱᔨᑲᑖᓕᐅᕐᓂᐊᖅᑕᒥᓂᒃ. 
	 “ᐊᑏ ᖃᐅᔨᓴᕐᓗᒃ ᓴᓇᓂᐊᖅᑕᕗᒃ 
ᐃᓚᑰᙱᒃᑲᓗᐊᕐᒪᖔᑦ,” ᔫᓐᓂᐊ 
ᐅᖃᖅᐳᖅ. ᑭᓯᐊᓂᓕ ᖃᐅᔨᕗᖅ 
ᒫᑕᐅᑉ ᓈᓚᓗᐊᙱᓐᓂᖓᓂᒃ. ᐊᒻᒪᓗ 
ᐋᖅᑭᒃᓱᐃᓇᓱᓕᕇᖅᐳᖅ ᐃᖏᑐᐊᕐᒪᑏᒃ. 

	 “ᐱᐊᓂᒃᐳᒍᑦ!” ᖃᐃᒐᓪᓚᒃᐳᖅ, 
ᓴᖅᑭᑦᑐᓂᐅᒡᓗ ᐱᔨᑲᑖᓕᐊᖓᑦ. “ᐱᐊᓂᒃᑐᖅ!”
	 ᔫᓐᓂᐊ ᓈᒻᒪᒃᓴᕈᓐᓃᖅᐳᖅ. “ᐊᐃᑦᑖ. 
ᐱᓕᕆᕋᑖᙱᑦᑎᐊᖅᑐᖓ!”
	 ᔫᓐᓂᐊ ᕿᒥᕐᕈᓇᑦᑎᐊᓕᖅᐳᖅ ᒫᑕᐅᑉ 
ᐱᔨᑲᑖᓕᐅᖅᑕᖓᓂᒃ. ᓱᓕ ᐱᐊᓂᒃᓯᒪᙱᑦᑐᖅ. 
	 “ᓇᐅᒡᓕ ᖃᕆᓴᐅᔭᖓ?” 
ᔫᓐᓂᐊ ᐊᐱᕆᕗᖅ.
	 “ᑭᓱᐊ?” ᒫᑕ ᐊᐱᕆᕗᖅ.
	 “ᐱᔨᑲᑖᑦ ᖃᕆᓴᐅᔭᕐᒧᑦ ᐊᐅᓚᓲᖑᕗᑦ,” 
ᔫᓐᓂᐊ ᐅᖃᖅᐳᖅ. “ᖃᕆᓴᐅᔭᕐᒧᑦ 
ᑭᓯᐊᓂ ᐱᔪᓐᓇᐅᑎᖃᓲᖑᕗᑦ. ᕼᐃᐊᓚᓐ 
ᐃᓕᓐᓂᐊᖅᑎᓚᐅᕌᑎᒍᑦ ᐱᔨᑲᑖᑦ 
ᐊᐅᓚᔾᔪᑎᖏᓐᓂᒃ ᐱᓇᓱᐊᕈᓯᐅᓚᐅᖅᑐᒥ. 
ᖃᕆᓴᐅᔭᕐᒥᒃ ᖃᕆᓴᖃᖅᐳᑦ. ᑕᐃᒫᒃ ᑭᓯᐊᓂ 
ᐃᒻᒥᓂᒃ ᐊᐅᓚᔪᓐᓇᓲᖑᕗᑦ.” 

	 “ᐊᓱ,” ᒫᑕ ᐅᖃᖅᐳᖅ. 
	 “ᓈᓚᙱᑦᑐᑎᓪᓘᓐᓃᑦ!” ᔫᓐᓂᐊ 
ᐅᖃᖅᐳᖅ, ᓂᙵᒃᐸᓪᓕᐊᓕᖅᑐᖅ ᐃᒻᒥᓂᒃ 
ᐃᑉᐱᒋᕗᖅ. “ᐅᖃᐅᑎᓇᓱᕋᑖᕋᓗᐊᖅᐸᒋᑦ 
ᕿᒥᕐᕈᓇᑦᑎᐊᖁᓪᓗᒋᑦ. ᒥᓕ ᐅᖃᖅᑲᐅᔪᖅ 
ᑐᓂᐅᖅᑲᐃᓪᓗᓂ ᖃᐅᔨᓴᑦᑎᐊᖁᓪᓗᓂᑎᒍᑦ 
ᐱᔭᕗᑦ ᐃᓚᑰᙱᒃᑲᓗᐊᕐᒪᖔᑕ, 
ᑕᕝᕙᓕ ᖃᕆᓴᐅᔭᖅ ᐱᒻᒪᕆᐊᓘᕗᖅ 
ᐱᔨᑲᑖᓕᐅᕐᓗᓂ!” ᓴᓇᔭᖓᓂᒃ ᐊᖅᓵᖅᐹ. 
“ᖃᐅᔨᒪᑦᑕᐅᑎᒋᖅᑲᐅᔪᖓ ᐱᔪᓐᓇᔾᔮᙱᑦᑐᑎᑦ. 
ᐃᓕᓐᓂᐊᕐᓇᓵᓗᐊᓚᐅᕋᕕᑦ!” 
	 ᒫᑕ ᔪᓐᓂᐊᑉ ᐅᖃᐅᓯᖏᓐᓄᑦ ᐋᓐᓂᖅᐳᖅ.

	 ᔫᓐᓂᐊ ᓂᙵᒃᑲᒥ ᕿᒪᕉᑎᕗᖅ 
ᐊᐃᒃᓯᖅᑐᓂ ᖃᕆᓴᐅᔭᕐᒥᒃ ᒥᓕᒥᑦ. 
ᑭᑉᐹᕆᒃᑐᕋᓛᖑᕗᖅ ᓇᕿᑦᑕᐅᑎᖃᖅᑐᓂ ᐊᒻᒪᓗ 
ᑕᑯᒋᐊᕐᕕᖃᖅᑐᓂ.
	 ᒫᑕ ᓂᐸᐃᖅᑐᓂ ᑕᑯᓐᓇᑐᐃᓐᓇᓕᖅᐳᖅ 
ᔫᓐᓂᐊ ᑲᑉᐳᔾᔨᑎᓪᓗᒍ ᖃᕆᓴᐅᔭᕐᒥᒃ 
ᐱᔨᑲᑖᒧᑦ. ᑕᒪᓐᓇ ᐱᔨᑲᑖᓕᐅᕐᓂᖅ 
ᖁᕕᐊᓇᙱᓐᓂᖅᓴᐅᓕᖅᐳᖅ ᔫᓐᓂᐊᑉ 
ᓂᕆᐅᒋᓚᐅᖅᑕᖓᓂᑦ. ᖃᐅᔨᕗᕐᓗ ᒫᑕᒥᒃ 
ᐋᓐᓂᖅᓯᓂᖓᓂᒃ ᐅᖃᑲᒻᒪᐅᑎᒋᕋᑖᖅᑕᖏᓐᓄᑦ, 
ᑭᓯᐊᓂᓕ ᒫᓐᓇ ᓱᓕ ᐃᓱᒪᕗᖅ 
ᐅᖃᐅᓯᖏᑦ ᓱᓕᓱᕆᓪᓗᓂᒋᑦ. ᔫᓐᓂᐊ 
ᐱᔪᓐᓇᑦᑎᐊᕋᓱᒋᒃᓯᙱᓚᖅ ᒫᑕᒥᒃ 
ᐱᔨᑲᑖᓕᐅᕐᓂᕐᒥᒃ. 

	 “ᐊᑏ, ᐆᒃᑐᖅᑏᑦ,” ᐋᓕᒃᔅ ᐅᖃᖅᐳᖅ, 
“ᒫᓐᓇ ᖃᕆᓴᐅᔭᒃᑯᑦ ᑎᑎᕋᕐᓂᐊᓕᕐᒥᔪᓯ! 
ᖃᕆᓴᐅᔭᕋᓛᕐᒥᒃ ᑐᓂᓯᔭᐅᓂᐊᖅᑐᓯ. 
ᑕᕝᕙᓂ ᖃᕆᓴᐅᔭᕋᓛᕐᒥ, ᑕᑯᒃᓴᐅᕗᑦ 
ᑕᕝᕙ ᐱᔨᑲᑖᑉ ᐊᐅᓚᔾᔪᑎᖏᑦ. ᑖᒃᑯᓄᖓ 
ᐱᔨᑲᑖᑦ ᐱᓕᕆᑲᑕᒃᑎᒍᓐᓇᖅᐸᑦ, ᓲᕐᓗ 
ᓯᕗᒧᑦ ᐃᖏᕐᕋᓯᑎᓪᓗᒍ ᐊᒻᒪᓗ ᓇᒧᑦ 
ᓄᖅᑲᕆᐊᖃᕐᒪᖕᒑᑦ ᑎᓕᔪᓐᓇᖅᐸᑦ 
ᑖᔅᓱᒧᖓ. ᑎᑎᕋᕈᓐᓇᖅᐳᓯ ᖃᕆᓴᐅᔭᐅᑉ 
ᐊᐅᓚᔾᔪᑎᖏᓐᓂᒃ ᐊᔾᔨᒌᖏᑦᑐᓂᒃ 
ᑎᓕᓯᔾᔪᑎᓂᒃ. ᐊᐅᓚᔾᔪᑎᒋᓂᐊᖅᑕᖏᓐᓂᒃ 
ᑎᑎᕋᕐᓂᐊᖅᐳᖓ ᒫᓐᓇ ᓵᔅᓯᓐᓂ 
ᐱᔨᑲᑖᖁᑎᑦᑎᓐᓄᑦ.”
	 ᐋᓕᒃᔅ ᐊᓱᐃᓪᓛᒃ 
ᐱᓕᕆᓕᖅᐳᖅ ᖃᕆᓴᐅᔭᕋᓛᕐᒥᓂᒃ 
ᐅᓂᒃᑳᖅᐸᓪᓕᐊᓪᓗᓂ ᐱᓕᕆᐊᒥᓂᒃ 
ᐃᓕᓐᓂᐊᖅᑎᓄᑦ ᑕᑯᓐᓇᖅᑕᐅᔪᓂᒃ. 
“ᐊᓱᐃᓪᓛᒃ ᓇᕿᑐᐃᓐᓇᕆᐊᖃᓕᖅᐳᖅ 
‘ᐃᖏᕐᕋᓯᔾᔪᑎᖓ’ ᐱᔨᑲᑖᑉ.”

18



19



20



	 ᐱᔨᑲᑖᒃ ᐃᒻᒥᓂᒃ ᐊᐅᓚᔾᔭᒃᐳᖅ 
ᐃᖏᕐᕋᓯᕗᖅ ᑭᐴᑉ ᓯᓇᕐᔪᐸᓯᐊᓄᑦ. 
ᑕᕝᕙ ᑲᑕᖕᓂᐊᖅᑰᔨᑦᑎᐊᓕᖅᑐᓂ ᓵᒥᑦ 
ᓴᖑᕗᖅ, ᐊᒻᒪᓗ ᐅᑎᒧᑦ ᐃᖏᕐᕋᓯᕗᖅ. 
ᑕᐃᒪᐃᓕᐅᓚᐅᖅᑐᓂ ᑕᕝᕙ ᐃᓕᓐᓂᐊᖅᑎᓄᑦ 
ᓵᒃᑲᒥ ᑕᓕᙳᐊᖏᒃ ᓄᓗᕋᓕᖅᐴᒃ.
	 ᐊᓱ ᑕᕝᕙ ᐊᐅᓚᑦᑎᔾᔪᓯᐅᕐᓂᐅᑉ 
ᐊᐅᓚᑕᖓ! ᔫᓐᓂᐊ ᐃᓱᒪᕗᖅ. ᖁᕕᐊᑦᑕᒃᑐᓂ 
ᑎᑎᕋᕈᒪᓕᖅᐳᖅ ᐱᔨᑲᑖᑉ ᐊᐅᓚᔾᔪᑎᒃᓴᖏᓐᓂᒃ.

	 ᖃᕆᓴᐅᔭᕋᓛᑦ ᑐᓂᐅᖅᑲᖅᑕᐅᖕᒪᑕ 
ᐃᓕᓐᓂᐊᖅᑎᓄᑦ, ᔫᓐᓂᐊ ᐱᓕᕆᓯᑦᑕᐅᑎᒋᕗᖅ 
ᐱᔨᑲᑖᓕᐊᖓᑕ ᐊᐅᓚᔾᔪᑎᒃᓴᖏᓐᓂᒃ. 
ᖃᕆᓴᐅᔭᒃᑯᑦ ᑎᑎᕋᑯᑖᒃᐳᖅ ᐱᔨᑲᑖᑉ 
ᐱᓕᕆᐊᕆᓂᐊᖅᑕᖏᓐᓂᒃ, ᐊᒻᒪᓗ 
ᐱᓕᕆᖃᑎᒌᒃ ᑕᑯᓐᓇᓕᖅᐴᒃ ᐱᔨᑲᑖᒃ 
ᐱᓕᕆᕈᓘᔭᖅᑎᓪᓗᒍ ᐃᑲᕐᕌᕈᓯᑲᓴᖕᒥ.
	 “ᐅᕙᖓᓕᑭᐊᖅ?” ᒫᑕ ᐅᖃᖅᐳᖅ. 
	 ᔫᓐᓂᐊ ᐊᓐᓂᕈᓱᒃᑲᓗᐊᖅᑐᓂ 
ᑐᓂᓯᒋᐊᓕᖅᑎᓪᓗᒍ ᒫᑕᒧᑦ ᖃᕆᓴᐅᔭᕋᓛᕐᒥᒃ 
ᒥᓕ ᐅᖃᖅᐳᖅ, “ᐊᑏᒎᖅ, ᐆᒃᑐᖅᑏᑦ, ᒫᓐᓇ 
ᓵᓚᒃᓴᕋᓱᖕᓂᐊᓕᕐᒥᔪᓯ.”

	 ᒥᓕ ᓇᓗᓇᐃᖅᓯᕗᖅ ᖃᓄᖅ 
ᐱᓂᐊᕐᒪᖔᑕ ᐃᓕᓐᓂᐊᖅᑎᑦ. 
ᐱᓕᕆᖃᑎᒌᒡᒎᖅ ᐱᔨᑲᑖᖏᓐᓂᒃ 
ᐃᖏᕐᕋᓯᑎᑦᑎᓂᐊᖅᑐᑦ ᐱᒋᐊᕐᕕᖏᓐᓂᑦ 
ᑎᒍᓯᑎᑦᑎᓇᓱᒡᓗᑎᒡᓗ ᑭᑉᐹᕆᒃᑐᕋᓛᕐᒥᒃ, 
ᐊᒻᒪᓗ ᐱᒋᐊᕐᕕᖏᓐᓄᑦ ᐅᑎᖅᑎᓪᓗᒋᑦ.
	 “ᐱᔨᑲᑖᓯ ᐱᕕᒃᓴᖃᖅᑎᓐᓂᐊᖅᑕᕗᑦ 
ᒪᕐᕉᖕᓂᒃ ᐃᑲᕐᕌᕈᓰᖕᓂᒃ ᐊᓂᒍᕋᓱᖕᓂᖏᓐᓂᒃ 
ᐊᒥᓲᓛᓂᒃ ᓄᐊᑦᑎᓇᓱᒡᓗᑎᒃ,” ᐅᖃᖅᐳᖅ ᒥᓕ.
	 ᐊᓱᐃᓪᓛᒃ ᐱᓕᕆᖃᑎᒌᑦ 
ᐱᒋᐊᖅᐳᑦ. ᒫᑕ ᑕᐅᑐᒃᐳᖅ ᔫᓐᓂᐊ 
ᑎᑎᕋᖅᑎᓪᓗᒍ ᖃᕆᓴᐅᔭᕋᓛᕐᒧᑦ. ᔫᓐᓂᐊ 
ᐱᓕᕆᑎᑦᑎᙱᓚᖅ ᒫᑕᒥᒃ ᐱᓕᕆᐊᒃᓴᖏᓐᓂᒃ 
ᑕᒻᒪᒃᑲᓐᓂᑦᑕᕐᓂᐊᕐᒪᑦ.

25



	 “ᑕᕝᕙ,” ᔫᓐᓂᐊ ᐅᖃᖅᐳᖅ. “ᐱᐊᓂᒃᐳᖅ.”
	 “ᕿᓚᒥᐊᓗᒃ?” ᒫᑕ ᐅᖃᖅᐳᖅ. 
“ᐃᑲᔪᙱᒻᒪᕆᒃᑕᒋᓪᓘᓐᓃᑦ. ᖃᐅᔨᓴᕈᑦᑎᒍᖃᐃ 
ᐱᔪᓐᓇᑦᑎᐊᕋᓗᐊᕐᒪᖕᒑᑦ?”
	 “ᐋᒃᑲᐅᓐᓃᑦ,” ᔫᓐᓂᐊ ᑭᐅᕗᖅ. 
“ᓈᒻᒪᒃᑐᐊᓗᒃ. ᐊᑐᕆᐊᖃᖅᑕᕗᑦ ᐋᖅᑭᒃᓱᐃᓂᕐᒥ 
ᒪᓕᑦᑎᐊᕋᑖᖅᑕᕗᒃ.”
	 “ᐃᓛᒡᓕ ᓇᑦᑎᖅᓯᐅᕆᐊᖅᓯᒪᓪᓗᑕ,” ᒫᑕ 
ᐅᖃᖅᐳᖅ, “ᖃᐅᔨᓴᕆᐊᖃᖃᑦᑕᓚᐅᖅᑕᕗᑦ 
ᓱᓇᒃᑯᑖᕗᑦ ᐱᔪᓐᓇᑦᑎᐊᕋᓗᐊᕐᒪᖔᑕ 
ᐊᐅᓪᓚᓚᐅᙱᓐᓂᑦᑎᓐᓂ.”

	 “ᒪᓐᓇᓕ ᓇᑦᑎᕋᓱᔾᔮᖖᒋᑦᑐᖅ,” ᔫᓐᓂᐊ 
ᐅᖃᖅᐳᖅ ᐃᓕᒐᒥᐅᒃ ᖃᕆᓴᐅᔭᕋᓛᖅ. 
“ᐊᑏ ᑕᑯᓂᐊᓚᐅᕐᓗᒃ ᓵᓚᒋᓇᓱᒃᑕᕗᑦ 
ᖃᓄᐃᓕᐅᓕᕐᒪᖔᑕ.” 
	 ᒥᓕ ᐋᓕᒃᔅᓗ ᐱᓕᕆᔪᓄᑦ 
ᓇᕈᑲᑕᓕᖅᐴᒃ ᑕᑯᓂᐊᖅᑐᑎᒃ 
ᐱᔨᑲᑖᓕᐊᖏᑦ ᐱᑦᑎᐊᕋᓗᐊᕐᒪᖔᑕ. 
ᔫᓐᓂᐊ ᖁᕕᐊᒋᔭᖃᖅᐳᖅ ᐱᔨᑲᑖᓂᒃ 
ᑕᑯᓐᓇᕆᐊᖓ ᓄᐊᑦᑎᔪᓂᒃ ᑭᑉᐹᕆᒃᑐᓂᒃ 
ᐅᑎᖅᑕᕋᖅᑐᓂᒃ. ᐊᓱᐃᓪᓛᒃ ᔫᓐᓂᐊ 
ᐃᓱᒪᓕᖅᐳᖅ ᓄᓇᓖᑦ ᐊᑐᕈᓐᓇᕋᔭᕐᒪᖔᑕ 
ᐱᔨᑲᑖᓂᒃ ᐅᓯᓕᖅᓱᐃᓂᕐᒥᒃ ᖃᖓᑕᓲᓂᒃ, 
ᐱᓗᐊᖅᑐᒥᒃ ᐅᑭᐅᒃᑯᑦ ᓂᒡᓚᓱᒃᑐᐊᓘᑎᓪᓗᒍ 
-50°C-ᒨᖃᑦᑕᖅᑎᓪᓗᒍ ᓯᓚᓐᓂᐅᑎ.

	 ᒥᓕ ᐋᓕᒃᔅᓗ ᐅᐸᒍᑎᓕᑕᐃᓐᓇᖅᐴᒃ 
ᔫᓐᓂᐊᑉ ᒫᑕᐅᓪᓗ ᐱᔨᑲᑖᓕᐊᖓᓂᒃ 
ᑕᑯᓂᐊᖅᑑᒃ. “ᖃᓄᕐᓕ ᐱᔨᑲᑖᓕᐊᓯᒃ 
ᐱᓂᐊᖅᑐᒋᕕᓯᐅᒃ ᓵᓚᒃᓴᕋᓱᓕᖅᐸᑕ?” 
ᐋᓕᒃᔅ ᐊᐱᕆᕗᖅ.
	 “ᐱᑦᑎᐊᕐᓂᐊᖅᑐᐊᓗᒃ!” ᔫᓐᓂᐊ 
ᐅᐱᒍᓱᒃᑐᓂ ᐅᖃᖅᐳᖅ, ᐱᔨᑲᑖᓕᐊᖓᑦ 
ᐃᓂᖓᓄᑦ ᐃᓕᓪᓗᓂᐅᒃ. ᒫᑕ 
ᓂᓪᓕᓚᐅᙱᓚᖅ ᔫᓐᓂᐊ ᓇᕿᑦᑕᖅᑎᓪᓗᒍ 
ᐱᔨᑲᑖᑉ ᖃᕆᓴᐅᔭᖓᓄᑦ.
	 ᐊᓱᐃᓪᓛ ᐱᔨᑲᑖᓕᐊᖓᑦ ᐃᖏᕐᕋᓯᕗᖅ 
ᑐᕌᓕᖅᑐᓂ ᑭᑉᐹᕆᒃᑐᕋᓛᒧᑦ. ᑭᓯᐊᓂᓕ 
ᐃᖏᕐᕋᓯᒐᒥ ᐱᕐᕈᐊᕿᓕᖅᐳᖅ! ᐱᔨᑲᑖᓕᐊᖓᑦ 
ᐊᑐᕐᓂᐊᖅᑕᒥᓂᑦ ᓴᖑᕙᓪᓕᐊᓕᖅᐳᖅ.
	 “ᐅᓇᓕ ᓱᓕᖅᐸ?” ᔫᓐᓂᐊ ᐅᖃᖅᐳᖅ, 
ᕿᕕᐊᖅᑐᓂ ᒥᓕᒧᑦ ᐋᓕᒃᔅᒧᓪᓗ.

	 ᐱᔨᑲᑖᖅ ᓄᖅᑲᑐᐃᓐᓇᖅᐳᖅ, 
ᑎᒍᔭᖅᑐᕋᓱᒃᑕᖓᓂᑦ ᐅᖓᓯᑲᓪᓚᖅᑐᒥ. 
ᐊᒻᒪᓗ, ᑕᓕᖏᒃ ᐃᓵᒃᐴᒃ ᑕᒪᐅᖖᒐᑐᐃᓐᓇᖅ 
ᒪᓕᒋᐊᖃᖅᑕᖏᑦ ᖃᕆᓴᐅᔭᕐᒥᑦ ᒪᓕᒡᓗᓂᒋᑦ, 
ᐱᑕᖃᙱᑦᑐᒧᑦ ᓄᓗᕋᓕᖅᑐᓂ. ᐊᓱᐃᓪᓛᒃ 
ᐱᓕᕆᙳᐊᓚᐅᖅᑐᓂ ᐃᓂᒥᓄᑦ ᐅᑎᓯᑦᑕᖅᐳᖅ.
	 “ᑕᐃᒪᐃᓕᐅᖅᑎᒐᓱᕋᑖᙱᑕᕋ. 
ᖃᕆᓴᐅᔭᕐᒧᑦ ᑎᑎᕋᖅᑲᐅᔭᒃᑲᖃᐃ 
ᑕᒻᒪᖅᓯᒪᓐᓂᕐᒪᑕ?” ᔫᓐᓂᐊ ᐃᒻᒥᓂᒃ 
ᐊᐱᖅᓱᓕᖅᐳᖅ, ᖃᕆᓴᐅᔭᓂ 
ᑕᑯᖅᑯᑎᓪᓗᓂᐅᒃ ᒥᓕᒧᑦ.
	 “ᐅᖃᖅᐱᑦ ᑎᑎᕋᖅᑲᐅᔭᕗᒃ, ᔫᓐᓂᐊ? 
ᒫᑕᓗ ᐱᓕᕆᖃᑎᒌᒋᐊᖃᖅᑲᐅᒐᑦᓯᒃ, 
ᐄᓛᒃ?” ᒥᓕᐅᑉ ᑭᐅᕚ.

33



	 “ᖃᐅᔨᖅᑰᖅᐳᖓ ᖃᓄᐃᒻᒪᑦ 
ᑕᐃᒪᐃᒻᒪᖔᑦ,” ᒫᑕ ᐅᖃᖅᐳᖅ, ᑎᒍᓪᓗᓂᐅᒡᓗ 
ᐱᔨᑲᑖᒃ ᑯᔾᔭᖅᑎᑦᑐᓂᐅᒃ. ᑕᑯᒋᐊᑦᑎᐊᖅᐸᐃᑦ 
ᐊᒃᓴᑳᔪᖏᑦ. ᔫᓐᓂᐊ ᑕᑯᑎᑉᐹ ᐊᒻᒪᓗ 
ᑎᒃᑯᐊᖅᑐᖅᑐᓂ ᐊᒃᓴᑳᔪᖓᓄᑦ.
	 “ᐊᓱ,” ᔫᓂᐊ ᐅᖃᖅᐳᖅ, 
ᑲᙳᑦᑎᑦᑐᓂ. “ᓂᐱᑦᑕᔫᒧᑦ ᐊᔪᓕᖅᑐᕕᓂᖅ 
ᐃᓚᖓ ᐊᒃᓴᑳᔪᖓ.”
	 “ᑕᐃᒪᐃᓐᓂᖓᓄᑦ ᓴᖑᓂᐅᓴᓕᖅᑲᐅᕗᖅ 
ᑐᑭᓕᐊᕆᐊᖃᕋᓗᐊᖅᑐᓂ,” ᒫᑕ ᐅᖃᖅᐳᖅ. 
“ᑕᐃᒫᒃ ᖃᐅᔨᓴᓲᖑᕗᒍᑦ ᖃᒧᑕᐅᔭᐅᑉ 
ᓯᐊᕐᕆᔭᐅᑎᖏᓐᓂᒃ ᐊᐅᓪᓚᕐᓂᐊᓕᖅᑐᑕ. 
ᓂᓚᒃᑰᕈᓐᓇᖖᒋᑉᐸᑕ, ᖃᒧᑕᐅᔭᖅ 
ᓴᖑᔪᓐᓇᑦᑎᐊᔾᔮᙱᓚᖅ. ᑕᐃᒫᒃ 
ᖃᐅᔨᓴᑦᑎᐊᖁᖅᑲᐅᒐᓗᐊᖅᐸᒋᑦ ᐱᔨᑲᑖᖅ 
ᐱᒋᐊᓚᐅᙱᓐᓂᖓᓂ.”

	 “ᓱᖕᒪᓪᓕ ᖃᐅᔨᓴᖅᑲᐅᙱᓚᓯᒃ?” 
ᐋᓕᒃᔅ ᐊᐱᕆᕗᖅ.
	 “ᐃᓛᒃ,” ᔫᓐᓂᐊ ᐃᒻᒥᓂᒃ 
ᓴᐳᑎᒋᐊᓕᖅᐳᖅ, ᐊᐅᐸᓪᓕᖅᑐᓂ, “ᐃᒻᒥᓂᒃ 
ᐱᓕᕆᒋᐊᓕᖅᑲᐅᔪᖓ ᒫᑕ ᑕᒻᒪᖅᑕᖅᑲᐅᖕᒪᑦ 
ᐱᒋᐊᓕᖅᑎᓪᓗᑕ. ᐳᐃᒍᐃᖅᑲᐅᔪᖅ 
ᖃᕆᓴᐅᔭᖓᓄᑦ ᑎᑎᕋᕆᐊᒃᓴᖅ, 
ᑕᐃᒪᐃᒻᒪᓪᓗ ᐱᑦᑎᐊᔾᔮᓱᒋᖅᑲᐅᙱᑕᕋ. 
ᐅᖃᐅᔾᔨᓇᓱᒃᑲᓗᐊᕐᒪᑦ ᓈᓚᖅᑲᐅᙱᑕᕋ.” 
	 “ᐆᒃᑐᕋᕐᓂᕐᒥ ᐊᒻᒪᓗ ᐱᓗᐊᖅᑐᒥ 
ᐱᔨᑲᑖᓕᐅᕐᓂᕐᒥ,” ᐋᓕᒃᔅ ᐅᖃᓕᖅᐳᖅ, 
“ᐱᓕᕆᖃᑎᒌᒎᓐᓇᕐᓂᖅ ᐱᒻᒪᕆᐊᓘᕗᖅ. 
ᐆᒃᑐᕋᖅᑏᑦ ᐱᒻᒪᕆᐊᓗᖕᓂᒃ 
ᐱᓕᕆᔪᓐᓇᓲᖑᕗᑦ ᐱᓕᕆᖃᑎᖃᑦᑎᐊᕌᖓᒥᒃ 
ᐆᒃᑐᕋᖅᑎᐅᖃᑎᖏᓐᓂᒃ ᐃᓱᒪᒋᔭᖏᓐᓂᒃ 
ᐆᒃᑐᖅᑎᓪᓗᒋᑦ.”

	 “ᐱᒋᐊᒃᑲᓐᓂᕈᓐᓇᖅᐱᓄᒃ?” ᒫᑕ ᐊᐱᕆᕗᖅ.
	 “ᐊᑏ,” ᐋᓕᒃᔅ ᐅᖃᖅᐳᖅ.
	 “ᐊᑏᒎᖅ, ᒫᑕ,” ᔫᓐᓂᐊ ᐅᖃᖅᐳᖅ. 
“ᖃᐅᔨᓴᕈᒪᕕᒋᑦ ᖃᕆᓴᐅᔭᒃᑯᑦ ᑎᑎᕋᖅᑕᕗᑦ? 
ᖃᐅᔨᓴᕐᓂᐊᖅᐸᕋ ᐱᔨᑲᑖᓕᐊᕗᒃ!” 
ᑎᒍᓯᒋᐊᓕᖅᐳᖅ ᐱᔨᑲᑖᓕᐊᒥᓂᒃ, 
ᑭᓯᐊᓂ ᓄᖅᑲᑳᓪᓚᒃᐳᖅ. “ᐃᓕᓐᓄᑦ 
ᒪᒥᐊᑉᐳᖓ ᐱᑦᑎᐊᖅᑲᐅᙱᓐᓇᒪ ᐊᒻᒪᓗ 
ᓱᓕᔪᕆᖅᑲᐅᙱᓐᓇᒃᑭᑦ.”
	 “ᐅᕙᖓᑦᑕᐅᖅ ᒪᒥᐊᑉᐳᖓ,” ᒫᑕ 
ᐅᖃᖅᐳᖅ. “ᓈᓚᒋᐊᖃᖅᑲᐅᒐᓗᐊᕋᒃᑭᑦ 
ᓴᓇᒋᐊᓕᖅᑎᓪᓗᑎᒍᒃ ᐱᔨᑲᑖᖅ. ᐊᑕᐅᕐᓕ 
ᐱᓕᕆᖃᑎᖃᕈᓐᓇᕋᒪ ᖃᐅᔨᒪᓂᖅᓴᒥᒃ 
ᐱᔨᑲᑖᓕᕆᓂᕐᒥᒃ!”

	 “ᖁᔭᓐᓇᒦᒃ, ᒫᑕ,” ᔫᓐᓂᐊ ᐅᖃᖅᐳᖅ, 
ᕿᒥᕐᕈᓇᑦᑎᐊᒃᑲᓐᓂᖅᑐᓂᐅᒃ ᐱᔨᑲᑖᓕᐊᓂ. 
“ᐊᑏᓗ, ᐃᓕᒃᑲᓐᓂᓚᐅᖅᐱᑦ ᓇᑦᑎᕋᓱᖕᓂᕐᒥᑦ 
ᐃᑲᔫᑎᔪᓐᓇᖅᑐᓂᒃ ᐱᔨᑲᑖᓕᐅᖅᑕᑦᑎᓐᓄᑦ?”

